
Talba

MINUTI

Il-Minuti tal-Laqgħa Nru. 54 li saret fil-25 ta' Ottubru, 2000 ġew konfermati.
  THE CHAIRMAN (Onor. Leo Brincat):  Xtaqt ninforma lill-Kumitat li rċevejna korrispondenza mingħand l-Awditur Ġenerali rigward il-Performance Audit tal-VAT Department Inspectorate Unit.  Din l-ittra ġġib id-data tal-31 ta' Ottubru u kont iċċirkolajt kemm kopja ta' l-ittra kif ukoll kopja tar-rapport imsemmi u nissuġġerixxi li f'okkażjoni opportuna, preferibbilment wara li nkunu għalaqna r-Rapport ta' l-Awditur Ġenerali għas-sena 1998, inġibuh għad-diskussjoni quddiem dan il-Kumitat.

  Qabel ngħaddu għall-business tal-lum xtaqt ngħid li r-raġuni għalfejn l-aġenda ġiet mibdula u tneħħa l-item “Rapport ta' l-Awditur Ġenerali għas-sena 1998 - Ministeru għall-Agrikoltura u Sajd” hija għaliex dan il-ministeru nformana li proprju f'dawn il-ġranet l-uffiċjali ewlenin kellhom ikunu fi Brussels minħabba l-iscreening process għal dak li għandu x'jaqsam mas-settur tal-biedja u fuq talba tagħhom stess din l-item ġie pospost.  Għaldaqstant l-aġenda item li għandna llum hija l-proposta li kien għamel l-Onor. Joe Cilia, u li kien qabel magħha l-Kumitat fl-aħħar laqgħa li kellna, sabiex niddiskutu rapport li ġie msemmi fil-media dwar allegat għoti ta' kuntratt b'direct order mill-Malta Development Corporation (MDC).

  Jiena nibda biex nistieden lill-Onor. Cilia sabiex qabel ma jkun hawn diskussjoni fuq dan is-suġġett jimmotiva xi ftit il-punt li qajjem min-naħa tiegħu biex jgħid x'wasslu biex jagħmel din il-proposta.

TALBA TA' L-ONOR. JOE CILIA GĦAL DISKUSSJONI DWAR RAPPORT FIL-MEDIA TA' ALLEGAT GĦOTI TA' KUNTRATT B'DIRECT ORDER MILL-MALTA DEVELOPMENT CORPORATION. 

  ONOR. JOE CILIA:  Mr Chairman, bħalma spjegajt fil-qosor l-aħħar darba li qajjimt din il-kwestjoni, jidher li għal aktar minn darba saret allegazzjoni f'ċerti ġurnali lokali fis-sens li ġiet imqabbda kumpannija partikolari biex tagħmel xi forma ta' rapport mill-MDC u jidher li dawn, wara li għamlu dak ix-xogħol li kien mitlub minnhom, bagħtu l-kont tagħhom sabiex jitħallsu, u fost il-kontijiet kien hemm wieħed li jien jammonta għal madwar Lm80,000. Qed inqajjem il-każ hawnhekk minħabba l-fatt li ma smajna l-ebda ċaħda jew forma ta' spjegazzjoni dwar dan.

  Fil-fatt il-kwestjoni hawnhekk m’hijiex l-ammont li hemm fil-kont, jew ix-xogħol partikolari li sar, jew il-kumpannija li għamlet ix-xogħol - m'għandi l-ebda dubju mill-kredenzjali ta' din id-ditta u l-kapaċita` tagħha - imma huwa l-fatt qed jiġi allegat li ma nżammitx il-proċedura stabbilita, fis-sens li l-ewwel il-financial controller ta' l-MDC irrifjuta li jħallas dak l-ammont, imbagħad dan il-kont tela' quddiem il-bord tad-diretturi tal-korporazzjoni u jidher li anke l-bord ħass, għar-raġunijiet tiegħu, li ma kellux jaqbel li jitħallas dan il-kont, imbagħad b'xi mod dan il-pagament wasal il-ministeru u ġie approvat minn hemmhekk.

  Bħalma jaf kulħadd dan jiġi każ ta' direct order u qegħdin nitkellmu fuq eluf kbar ta' liri għalhekk jidhirli li għandha ssir investigazzjoni, biex wieħed jara jekk ġewx segwiti l-proċeduri stabbiliti.

  THE CHAIRMAN:  Qabel ma niftħu d-diskussjoni nistieden fuq il-medja magħna lill-Awditur Ġenerali, lid-Deputat Awditur Ġenerali kif ukoll liċ-Chairman ta' l-MDC u lil xi uffiċjali li jħoss li għandhom jakkumpanjawh.

Is-Sur Joseph G. Galea, is-Sur John A. Bonnici, is-Sur Lawrence Zammit u s-Sur Patrick Catania ħadu posthom madwar il-mejda.
  THE CHAIRMAN:  Hawn kummenti?   L-Onor. Hyzler.

  ONOR. GEORGE HYZLER (Segretarju Parlamentari):  Mr Chairman, naħseb li jkun tajjeb li l-ewwel ninkwadraw ftit il-problema.  Jekk hemm dan ir-rapport tal-media li l-Onor. Cilia qed jibni l-każ tiegħu fuqu ejjew naraw fuqhiex qed nitkellmu ħalli l-ewwelnett inkunu speċifiċi fid-domandi li nagħmlu liċ-Chairman ta' l-MDC u naraw ukoll jekk hemmx bżonn li jsiru, fis-sens li jien informat li din ma kenitx biċċa xogħol speċifika imma kienet serje ta' biċċiet ta' xogħlijiet li kienu għamlu l-konsulenti ta' l-MDC over a long period of time li kien beda minn snin qabel. Li ma ntqalx hu - ma nafx jekk hux bi żvista jew le - li dan huwa xogħol li ilu għaddej snin twal, snin fejn fihom kien hemm anke bidla fil-gvern, u l-amministrazzjoni preċedenti kienet ukoll qed taħdem b'din l-istess kumpannija.  

  Jien ma nafx jekk l-Onor. Cilia għandux din l-informazzjoni, pero` jien naħseb li qabel ma nagħmlu a mountain out of a molehill aħjar ninkwadraw mill-ewwel il-kwestjoni f'dan il-kuntest għaliex il-mod kif imposta l-argument l-Onor. Cilia ta l-impressjoni li l-MDC tat biċċa xogħol lil xi ħadd b'mod dirett imbagħad wara li l-MDC tat dan ix-xogħol ma reditx tħallas u ġiet xi ordni mingħand il-ministru biex dan jitħallas meta ovvjament nafu li mhux hekk ġara.

  THE CHAIRMAN:  Onor. Hyzler inti forsi taf ċerti affarijiet għaliex apparti milli inti Membru fuq dan il-Kumitat inti wkoll Segretarju Parlamentari fil-ministeru kkonċernat, pero` jien ġenwinament ma nafx x'ġara.  Jien, anke per etikett, kont se nibda biex nistieden liċ-Chairman ta' l-MDC mhux biex noħnoq id-diskussjoni imma biex ikollna l-verżjoni ta' din il-korporazzjoni qabel nagħmlu diskussjoni fuq dan is-suġġett għaliex jista' jagħti l-kas li ċ-Chairman ta' l-MDC jew jiċħad jew jikkonferma dak li qed jiġi allegat fir-rapport.  Jien naħseb li it is only fair li nimxu fuq din il-linja.  Issa jekk il-membri tal-Kumitat jixtiequ jissuġġerixxu proċedura mod ieħor jiena flessibbli u m'għandi l-ebda interess li nikkontrolla jew nirreġimenta d-diskussjoni.

  L-Onor. Hyzler.

  ONOR. GEORGE HYZLER:  Jien li xtaqt niċċara biss f'dan l-istadju anke għall-benefiċċju tal-kollega li qed iqajjem dan il-każ - jien m'għandi l-ebda dubju li r-rappreżentant ta' l-MDC ovvjament għandhom x'jgħidu fuq dan il-każ - huwa li bħala fatt il-kumpannija li kienet tagħmel dan ix-xogħol kienet ilha tagħmlu għal numru twil ta' snin inkluż f'dak il-perijodu li kien hemm amminstrazzjoni differenti.  U dan qed ngħidu minn issa biex niċċaraw il-ħsebijiet mill-ewwel ħalli ninkwadraw id-domandi li se nagħmlu f'dan il-kuntest mhux fil-kuntest ta' biċċa xogħol speċifika ta’ Lm80,000 li qisu ngħatat f'dawn l-aħħar ġimgħat u nqalgħet il-kwestjoni min-naħa tal-financial controller jekk għandux iħallas jew le.

  THE CHAIRMAN:  L-informazzjoni li qed tgħaddi lil dan il-Kumitat mhux biss qed tiġi apprezzata imma qed tiġi wkoll innotata u nitlob lill-Membri biex jieħdu konjizzjoni tagħha, biss nixtieq xorta waħda li fiċ-ċirkostanzi, jekk dejjem hawn qbil, nistieden lis-Sur Zammit jagħti l-veduti tiegħu.  Jidher li m'hawnx oġġezzjoni għalhekk nitlob lis-Sur Zammit jagħmel il-kummenti tiegħu.

  IS-SUR LAWRENCE ZAMMIT (Chairman, Malta Development Corporation):  Mr Chairman, l-ewwelnett nibda biex ngħid li r-rapport li deher fil-gazzetti ma qrajtux, pero` naturalment segwejt ċertu diskors li ntqal u meta rċevejt l-istedina tal-Kumitat biex nidher hawnhekk, naturalment informajt ruħi.

  Għal dak li qal l-Onor. Cilia dwar xi invoice partikolari li tammonta għal Lm80,000 nista’ ngħid li m'huwiex korrett.  Li hemm huma diversi kontijiet għal diversi xogħlijiet li meta tgħoddhom f'daqqa jammontaw għal viċin dik is-somma.  Importanti wkoll li wieħed japprezza, biex ninkwadraw l-istorja fil-kuntest, li meta l-kont tela' quddiem il-bord tad-diretturi kienet għadha ma ntlaħqitx dik iċ-ċifra, il-bord ġie nformat biċ-ċifra ta' Lm58,000.  Qed ngħid dan sempliċement biex il-fatti joħorġu ċari.  Importanti li napprezzaw il-fatt li l-KPMG ilha tagħmel xogħol għall-MDC fuq ir-reviżjoni ta' l-Industrial Development Act (IDA) mill-1995.  L-ewwel invoice li jiena sibt fil-files ta' l-MDC tirriferi għal dak il-perijodu; hemm invoice li għalkemm għandha d-data ta' l-1996 tirriferi għall-1995 u invoice oħra li ħarġet fil-31 ta' Marzu, 1997 u tirriferi wkoll għal services rendered for the period 1995 till March 1997.  

  B'mod regolari u għal numru ta' xhur b'mod konsistenti l-KPMG kienet qed tagħti pariri lill-MDC biex tirrivedi l-IDA.  Meta sar it-tibdil fl-IDA fil-bidu ta' l-1998 il-KPMG kienu qed jagħtu parir lill-MDC f'dak ir-rigward u allura kienet l-iktar ħaġa sa ċertu punt naturali li la din ir-reviżjoni kienet qed tiġi kompluta, dan ix-xogħol ikomplu jagħmluh il-KPMG.  Li ġara in the meantime kien li n-natura tax-xogħol kibret, jiġifieri l-iskop tax-xogħol kiber u r-raġuni għal dan kien li bdew jiżdiedu ċerti fatturi u aspetti li wieħed ma kienx ħasibhom b'mod inizjali.

  ONOR. GEORGE HYZLER:  Sur Zammit, xtaqt ninterrompik ftit biex f'dan l-istadju nitolbok tispjega lill-Kumitat x'kien jirrikjedi dan it-tibdil fl-IDA, kemm fil-perijodu bejn l-1996 u l-1998 kif ukoll wara l-1998, kif ukoll x'kien l-iskop għal dan it-tibdil.

  IS-SUR LAWRENCE ZAMMIT:  Qabel l-1996 l-iskop tat-tibdil fl-IDA kien xogħol fir-rigward ta' emenda waħda li kellha ssir f’artiklu 6 ta' l-att u li kienet tirriferi għall-investment incentive scheme - fil-fatt l-invoice stess li ħarġu l-KPMG tirriferi għal dan.  Wara l-1996, bil-bidla fl-amministrazzjoni u d-deċiżjoni tal-gvern tal-ġurnata li jfittex ma' l-Unjoni Ewropea li jagħmel industrial free trade agreement, din il-liġi  rrikkjediet ċerti bidliet oħra li fil-fatt saru.  Dawn it-tibdiliet kienu jinkludu emendi biex jiftħu ftit iktar l-iskop għal min kien jikkwalifika għal dawn l-inċentivi u anke xi xogħol ieħor dwar l-element tat-tax holidays u l-SMEs li b'riżultat t’hekk imbagħad kienet twaqqfet l-IPSE.

  ONOR. AUSTIN GATT (Ministru tal-Ġustizzja u Kunsilli Lokali):  Jien qed nifhem sew li bil-bidla fil-gvern f'Settembru 1996 it-terms of reference lill-KPMG ġew estiżi?

  IS-SUR LAWRENCE ZAMMIT:  Naturalment kellu jiżdied ix-xogħol.  Fil-fatt sa Ottubru 1996 sakemm kien hemm il-bidla fl-amministrazzjoni l-emenda kienet għada ma ġietx ippreżentata, imbagħad ġiet ippreżentata wara.

  ONOR. AUSTIN GATT:  In conjunction with this, l-invoices tista' tisseparahom f'dawn l-istadji?  Il-KPMG issottomettew invoice partikolari għax-xogħol li sar sa l-1996?

  IS-SUR LAWRENCE ZAMMIT:  Le, sfortunatament ma nistax ngħid hekk għaliex f'Ottubru 1996 ippreżentaw invoice għal xogħol li kienu għamlu saż-żmien li kien jispiċċa f'Settembru 1996  ....

  ONOR. AUSTIN GATT:  Li kienet għal kemm?

  IS-SUR LAWRENCE ZAMMIT: Lm3,450, VAT included.

  ONOR. AUSTIN GATT:  Imbagħad għax-xogħlijiet li saru mill-1996 għall-1998 hemm invoice oħra?

  IS-SUR LAWRENCE ZAMMIT:  Imbagħad ħarġet invoice li kienet tirriferi għal servizzi mogħtija mill-KPMG mill-1 ta' Ottubru 1995 sal-31 ta' Marzu 1997 li kienet tirriferi għal tibdiliet li kellhom isiru fl-IDA, preżentazzjonijiet li saru, rapporti li saru, review tal-leġislazzjoni, drafting tal-cabinet memorandum, xi drafting li jirriferi għal xi ħaġa speċifika fuq id-definizzjoni tal-kelma "kumpannija" fil-liġi u parir li ngħata lill-korporazzjoni dwar policy paper fuq l-aggregazzjoni ta' dik il-liġi.  L-ammont kien ta' Lm5,750, dejjem VAT included.

  ONOR. GEORGE HYZLER:  Voldieri qed jifhem tajjeb li meta kien hemm il-bidla fl-amministrazzjoni l-KPMG ingħataw dan l-inkarigu għaliex kienu l-konsulenti ta' l-MDC minn qabel u ma ħarġet ebda call għal xi tender?

  IS-SUR LAWRENCE ZAMMIT:   Iva.  Kif tafu kien sar ir-Ramboll Report li riżultat tiegħu kienet ħarġet ir-rakkmandazzjoni għat-twaqqif ta' l-IPSE.  Dan l-istitut inizjalment kellu jifforma parti mill-MDC and moreover kien hemm ukoll xi estensjoni ta' min seta' u min ma setax jikkwalifika.  Jiġifieri whereas sa l-1996 huwa ċar li l-pariri li ngħataw kienu jirriferu biss għax-xogħol li kellu x'jaqsam ma' l-investment incentive scheme, wara l-1996 ġew affarijiet oħra.

  ONOR. CHARLES MANGION:  Saru ħlasijiet ta' xi wħud mill-kontijiet li semmejt?

  IS-SUR LAWRENCE ZAMMIT: Iva, saru.

  ONOR. CHARLES MANGION:  Tista' tgħidilna x'inhu l-outstanding balance?

 IS-SUR LAWRENCE ZAMMIT:  Jiddispjaċini pero` m'għandix hawnhekk din l-informazzjoni.  

  THE CHAIRMAN:  Sur Zammit, biex dan il-Kumitat ikun jista' jimxi aħjar jien nixtieq li jkollna breakdown dettaljata ta' l-invoices separati covering the various periods of time, l-assignments speċifiċi li qed nirriferu għalihom u l-ammonti relatati għall-invoices rispettivi.  

  L-Onor. Pullicino.

  ONOR. GEORGE PULLICINO (Segretarju Parlamentari):  Xtaqt nistaqsi jekk it-terms of reference ingħatawx lill-KPMG bil-kitba?

  IS-SUR LAWRENCE ZAMMIT: Fil-files jiena ma sibt xejn li jindika li b'xi mod jew ieħor il-KPMG intalbu jagħmlu quotation.  L-unika darba li ntalbu jagħmlu quotation - l-awdituri fil-jargon tagħhom jirriferu għalihom bħala engagement letter  - kienet fl-1999.  Qabel dak il-perijodu ma kenux intalbu biex jifformalizzaw il-quotation tagħhom.

  ONOR. GEORGE PULLICINO:  Jiġifieri lanqas fil-perijodu bejn l-1996 u l-1998 minkejja li żdiedu t-tasks mitluba mill-KPMG ma hemm miktub x'tip ta' assignments kellhom jagħmlu?

  IS-SUR LAWRENCE ZAMMIT: Le, ma kienx hemm.

  ONOR. CHARLES MANGION:  Allura kif tafu li t-tasks tagħhom kienu twessgħu?

  IS-SUR LAWRENCE ZAMMIT: Kif beda jsir ix-xogħol bdew joħorġu periodic invoices.

  ONOR. GEORGE PULLICINO: Ġaladarba t-tasks saru u ma kien hemm xejn bil-miktub nassumi li dawn ġew mitluba lilhom b'mod verbali.

  IS-SUR LAWRENCE ZAMMIT: Mill-informazzjoni li ġbart mingħand l-istaff stess jirriżulta li kien hemm l-arranġament li l-KPMG kienu qishom meqjusa bħala l-konsulenti ta' l-MDC f'dan ir-rigward.

  ONOR. AUSTIN GATT:  Tista' tagħtina l-lista ta' l-invoices li talbek aktar kmieni ċ-Chairman tal-Kumitat?

  IS-SUR LAWRENCE ZAMMIT: L-ewwel waħda hija datata 3 ta’ Ottubru 1996 li tkopri l-perijodu li jispiċċa 30 ta' Settembru 1996 u tammonta għal Lm3,450.  Imbagħad kien hemm oħra datata 31 ta’ Marzu 1997 for the period up to 31st March 1997 u tammonta għal Lm5,750.  Invoice oħra hija dik dated June 1997 for services rendered during the period 1st April 1997 to 30th June 1997 u tammonta għal Lm920.  Imbagħad kien hemm l-engagement letter formali datata 22 ta' Marzu 1999 rigward emendi għall-IDA. Hemm imbagħad invoice oħra ta' Lm2,415 dated 13th June 1999 for services rendered for the period ending June 1999.  Imbagħad baqa' għaddej iktar xogħol u ħarġet invoice datata 27 ta' Ottubru 1999 for services rendered up to 15th October 1999 ta' Lm6,900.  Imbagħad ħarġet invoice on the 19th February 2000 għall-perijodu li kien jispiċċa fil-31 ta' Diċembru 1999 ta' Lm11,500.  Hemm imbagħad tliet invoices kollha datati 3 ta‘ Mejju 2000 għall-perijodu li kien jispiċċa 21st April 2000, waħda għall-ammont ta' Lm27,789.75, oħra li kienet tkopri xogħol differenti pero` dejjem fl-ambitu tar-reviżjoni ta' l-IDA għall-ammont ta' Lm5,625, u oħra li wkoll tkopri xogħol differenti li tammonta għal Lm1,380.  Imbagħad ħarġet invoice oħra dated 10th July għall-perijodu li kien jispiċċa 23rd June 2000 ta' Lm16,123, oħra datata 14 ta' Settembru 2000 għall-perijodu li kien jispiċċa 31 ta’ Lulju 2000 ta' Lm9,269, oħra datata 27 ta’ Settembru għal perijodu li jispiċċa fl-1 ta' Settembru 2000 ta' Lm5,393, u l-aħħar waħda datata 13 ta' Ottubru 2000 għall-perijodu li jispiċċa fit-30 ta' Settembru 2000 ta' Lm6,503.

  Irrid ngħid li dawn l-ammonti li tajt huma kollha inclusive of VAT u huma kollha mħallsa, minbarra l-aħħar waħda.  Barra minn hekk l-invoices kollha huma dettaljati u jagħtu rendikont tax-xogħol kollu li sar. 

  ONOR. GEORGE HYZLER:  Sur Zammit, l-Onor. Cilia għamel l-allegazzjoni - naħseb li għad ma kellekx l-opportunita` tirriferi għaliha - li inqala' diżgwid intern fl-MDC fejn il-financial contoller ma approvax pagament u lanqas il-bord ma approvah.  Għandi nifhem li dan ġara f'xi data -  kemm-il darba ġara - u allura kien marbut ma' xi invoice partikolari.  Qed ngħid dan għaliex ma jagħmilx sens li din it-tip ta' reazzjoni tqum meta jkun hemm akkumulat numru ta' invoices imma f'xi data partikolari fejn hemm xi invoice li ma tħallsitx.  Jien nixtieqek l-ewwelnett tikkonferma o meno l-allegazzjoni ta' l-Onor. Cilia li f'xi stadju l-kontrollur finanzjaru ta' l-MDC ma approvax pagament, u t-tieni nett tgħid x'ġara wara għaliex imbagħad kien hemm l-allegazzjoni l-oħra li ġiet ordni mill-ministeru biex dan il-kont jitħallas.

  IS-SUR LAWRENCE ZAMMIT: Il-financial controller ma japprovax pagament meta l-ammont ikun barra mil-limits of authority li jkollu u allura jrid bilfors jirriferih lill-bord.

  ONOR. JOE CILIA:  Kemm hu l-limit of authority?

  IS-SUR LAWRENCE ZAMMIT: Iċ-Chairman jista' japprova pagamenti sa ammonti ta' Lm15,000.

  ONOR. GEORGE HYZLER:  Sur Zammit, voldieri inti qed tikkonferma li l-financial controller at one point ma approvax xi invoice, pero` għadna ma nafux liema kienet dik l-invoice.

  IS-SUR LAWRENCE ZAMMIT: Dawk li eċċedew il-Lm15,000.

  ONOR. JOE CILIA:  Jiġifieri dan ġara iktar minn darba, almenu minn dawk li semmejt hawnhekk darbtejn żgur. 

  IS-SUR LAWRENCE ZAMMIT: Meta dawk il-kontijiet telgħu quddiem il-bord għall-approvazzjoni, mid-diskussjoni ħareġ li x-xogħol li kien invoiced kien ikopri numru ta' affarijiet li ma kenux jaqgħu taħt il-kompetenza stretta ta' l-MDC, fis-sens li kien hemm affarijiet li kellhom x'jaqsmu mal-Competition Act, mal-Freeport u ma' oqsma oħra li mhux neċessarjment jaqgħu taħt il-kompitu strett ta' l-MDC.

  ONOR. GEORGE HYZLER:  Għal-liema raġuni l-KPMG għamlu dan ix-xogħol?

  IS-SUR LAWRENCE ZAMMIT: Għaliex kien parti mill-Business Promotion Act u għaldaqstant la kien se jiġi kopert b'xi mod jew ieħor mill-Business Promotion Act kien importanti li jsir.  Il-bord ta' l-MDC ħass li la dawn ix-xogħlijiet ma kenux jaqgħu taħt il-kompetenza stretta tal-korporazzjoni allura parti mill-ispejjeż kellhom jitħallsu mill-istituzzjonijiet diversi.

  ONOR. JOE CILIA:  Kien hemm speċifikat liema kienu dawk ix-xogħlijiet li ma kenux strettament ta' l-MDC?

  IS-SUR LAWRENCE ZAMMIT: Dawn ikunu partijiet f'kont u partijiet oħra f'kont ieħor.

  ONOR. JOE CILIA:  Imma setgħet intalbet din it-tip ta' breakdown.

  IS-SUR LAWRENCE ZAMMIT: Iva, imma li wieħed irid japprezza wkoll huwa li ħafna drabi ma jkunx hemm meeting fejn fih jiġi diskuss suġġett wieħed, jew ikollok presentation li tkopri suġġett wieħed, jew tagħmel drafting li tkopri suġġett wieħed; ħafna drabi jkunu affarijiet li jidħlu f'xulxin.

  THE CHAIRMAN:  Dak li kellu x'jaqsam mal-Competition Act ġie assigned lill-KPMG - m'iniex qed nidħol fil-mertu ta' kellhomx jagħmluh il-KMPG jew le f'dan l-istadju - mill-MDC innifisha meta ma kienx jaqa' taħt l-MDC jew mill-ministeru?

  IS-SUR LAWRENCE ZAMMIT: Il-kwestjoni tal-Competition Act hija parti mill-kuntest kollu ta' state aid u allura kienet taqa' fil-kompitu tal-Busniess Promotion Act jiġifieri m'hijiex kwestjoni li daħlet xi ħaġa mit-tieqa imma hija kwestjoni li minnha nnifisha hija kumplessa u tkopri ħafna areas.

  ONOR. GEORGE HYZLER:  Jiġifieri f'xi stadju ittieħdet id-deċiżjoni politika li l-IDA tinbidel u ssir Business Promotion Act li hija an enabling law li se tkopri diversi oqsma u li se tinkorpora fiha dawk l-oqsma kollha li b'xi mod jew ieħor joffru xi inċentiv jew pakkett finanzjarju għal min irid jinvesti f'Malta jew lill-Maltin stess.  Jekk qed nifhem tajjeb din il-liġi kienet qed tiġi koordinata mill-MDC u allura l-argument li nqala’, iktar milli fuq l-ammont u ċioe` għaliex l-ammont huwa esaġerat u mhux esaġerat jew għaliex għamluh il-KPMG u mhux ħaddieħor, kien li l-MDC ħasset li entitajiet oħra kellhom jikkontribwixxu għal dak l-istudju.  Qed nifhem tajjeb li hu hekk?

  IS-SUR LAWRENCE ZAMMIT: Iva, għaliex fil-fatt il-Business Promotion Act hija mistennija tkopri kunċett iktar wiesa' milli huwa l-manufacturing industry li l-MDC dejjem iffukat esklussivament fuqu.

  ONOR. GEORGE HYZLER:  U l-bżonn li titbiddel is-sistema ta' inċentivi finanzjarji li jagħti l-pajjiż beda jinħass meta Malta reġgħet irriattivat l-applikazzjoni tagħha għal sħubija fl-Unjoni Ewropea, jew anke meta kien hemm il-ħsieb li jsir ftehim dwar industrial free trade area?

  IS-SUR LAWRENCE ZAMMIT: Parti mit-tibdil li hemm bżonn isir għall-IDA jiġi mill-commitments li ħa l-pajjiż mill-World Trade Organisation (WTO); il-kwestjoni ta' state assistance for fair competition rules on international basis.  Parti minnha hija koperata min-neċessitajiet li setgħu jinħolqu riżultat ta' l-industrial free trade agreement li seta' kien hemm ma' l-Unjoni Ewropea u naturalment imbagħad iktar u iktar għaliex l-industrial free trade agreement hija in any case parti mill-proċess ta' sħubija.  Jiġifieri l-bżonn tat-tibdiliet fl-IDA ġew minn numru ta' fatturi mhux minn fattur wieħed biss.

  ONOR. CHARLES MANGION:  Meta l-bord ikkonsidra dawn l-invoices, apparti l-fatt li ra li ċertu xogħol ma kienx strettament ta' l-MDC, ħass li l-ammonti li kien hemm fl-invoices kienu ġustifikati?  

  IS-SUR LAWRENCE ZAMMIT: Fil-fatt il-minuti tal-bord jirriferu għall-fatt li dan il-kont kien qed jirriferi għal numru ta' affarijiet oħrajn u allura ttieħdet id-deċiżjoni li jiġi riferit lill-Ministru.

  ONOR. CHARLES MANGION:  Jiġifieri n-nuqqas ta' qbil ma kienx dwar l-ammont imma dwar jekk kellhomx jitħallsu mill-MDC jew inkella mid-diversi entitajiet li kellhom x'jaqsmu max-xogħol li sar.

  IS-SUR LAWRENCE ZAMMIT: Iva, hekk hu.  Li nixtieqhom tapprezzaw hawnhekk huwa li l-uniku ammont li ġie singled out kienet invoice ta' madwar Lm8,000 li kienet tirriferi għat-trading industry.  

  ONOR. GEORGE HYZLER:  Peress li l-kwestjoni tat-trading industry tolqot lili personalment għaliex niftakar li kont jien stess li tkellimt mal-KPMG biex jagħmlu l-istudju, tista’ tgħidilna  kif din tidħol fil-kuntest tal-Business Promotion Act?

  IS-SUR LAWRENCE ZAMMIT: Tidħol fil-kuntest tal-Business Promotion Act għaliex l-istrateġija tal-gvern hija li jrid jiżviluppaha għall-multiplies ekonomiċi li għandu u allura kellha bżonn ta’ attenzjoni partikolari.

  ONOR. GEORGE HYZLER:  Legalment il-qafas kif se jinkludi  l-film industry?

  IS-SUR LAWRENCE ZAMMIT: Il-liġi kif se tkun proposta se tkun an enabling act u allura jrid ikun hemm legal notice speċifika li għandha x'taqsam mal-film industry. 

  THE CHAIRMAN:  Iżjed kummenti?  L-Onor. Cilia.

  ONOR. JOE CILIA:  Fil-fatt jien għadni mingħajr tweġiba dwar jekk dan sarx b'direct order meta beda kollox fl-1995 jew inkella b'xi sejħa pubblika.  Jien napprezza li nbidlet in-natura tax-xogħol, eċċ., pero` nixtieq li nidħlu aktar fuq il-kwestjoni ta’ kif tħallas il-kont.  Kien hemm xi telefonata?  Tħallas direttament mill-ministeru?  Min ta l-ordni biex jitħallas? Jien m'iniex qed nagħmel domandi fuq l-ammonti li tħallsu tax-xogħol partikolari, seta’ kien ħaqqhom aktar minn hekk, pero` qed nistaqsi xi proċeduri ntużaw.  Jien napprezza li l-financial controller u l-bord kellhom il-limits tagħhom u għamlu sewwa li żammew magħhom, pero` ma naħsibx li b'daqshekk jiġġustifika l-fatt li jkun hemm direct order mill-ministeru biex jitħallsu kontijiet b’ammonti sostanzjali.  Nixtieq inkun naf jekk nistgħux ningħataw aktar tagħrif dwar dan l-aspett.

  IS-SUR LAWRENCE ZAMMIT:  L-ewwelnett l-ammont jaqbeż it-Lm80,000 jekk tinkludi ċ-ċifri li ma kellhomx x'jaqsmu ma' l-aħħar sena, jiġifieri ...

  ONOR. JOE CILIA:  Jekk tħares lejn it-tliet ammonti li kien hemm sa l-1997 qabel ma saret l-engagement letter f’Marzu 1999, tara li kienu ta’ madwar Lm9,000.  Dan l-ammont compared ma' l-ammont kollu ...

  ONOR. GEORGE HYZLER:  Mr Chairman, hawnhekk m'aħniex qed nagħmlu eżerċizzju fis-somom, voldieri m’aħniex qed naraw jekk il-kont kellux ikun Lm80,000 jew Lm60,000. 

  ONOR. JOE CILIA: Jien dwar il-proċedura staqsejt mhux dwar l-ammonti.

  ONOR. GEORGE HYZLER:  Eżatt, voldieri m’aħniex niddiskutu jekk f’sena laħqux Lm80,000 jew Lm70,000; qegħdin naraw kif ġiet ingaġġata din il-kumpannija.

  ONOR. JOE CILIA: Ovvjament,  il-ħlasijiet jirriflettu fuq il-proċedura wżata għaliex jekk qed nitkellmu fuq ammont ta’ Lm100 mod, imma jekk qed nitkellmu fuq ammont ta’ Lm80,000 mod ieħor.

  ONOR. GEORGE HYZLER:  Voldieri jien qed nifhem tajjeb li d-domanda hija  li fl-1995 ġew appuntati l-KPMG u mhux importanti kif, bejn l-1996 u l-1998 taħt amministrazzjoni differenti ġew appuntati l-KPMG u mhux importanti kif, u issa għaliex l-ammonti qed ngħodduhom flimkien u jidhru ħafna, f’nofs il-proċess irridu noħorġu tender?  Dak huwa li qed tistaqsi?

  ONOR. JOE CILIA:  Le, xejn minn dan. Jien kont preċiż għal-liema perijodu kont qed nistaqsi.  Staqsejt anke għal meta nbeda x-xogħol fl-1995 u apprezzajt l-ispjegazzjoni li ngħatat.  Intqal li kien engagement letter  - forsi jkun tajjeb li anke tingħatalna kopja tagħha wkoll - pero` għad m’hemmx spjegazzjoni jekk mill-1995 s’issa ħarġitx direct order jew le.  Issa jekk l-Onor. Membru jidhirlu li huwa sewwa li anke wara dak il-perijodu jitilgħu ċifri ta’ din in-natura u ma jkunx hemm indaġini fuq il-proċedura wżata, allura noqgħod kwiet.

  ONOR. GEORGE HYZLER:  Le, mhux dak li qed nistaqsi jien.  Mill-ispjega li ħarġet s'issa ma jidhirx li kien hemm xi assignment partikolari imma kien hemm engagement ta' ditta professjonali.  Jiġifieri jien bħala kumpannija niddeċiedi li se nqabbad lit-“tali” bħala l-avukat tiegħi mhux għal xogħol speċifiku imma biex ikun il-konsulent tiegħi, indipendentement minn fuq kemm hu l-ammont u għalxiex qed inqabbdu.  Dak hu li qed nipprova infiehem u nasal biex ninkwadra d-domandi tiegħi fih.  Għaliex meta inti titkellem fuq direct order ma tridx tpoġġih fil-kuntest ta’ li proġett tajtu lil “dak” u mhux lil “dak” għaliex “dak” ħabib tiegħi. Jien naf li inti mhux dak li trid tfiehem imma jekk inti ma tispjegahiex, il-media hekk se jippikkjawha u joqogħdu jkabbruha bħalma jagħmlu s-soltu; logħob għall-gallerija. 

  ONOR. JOE CILIA:  Jista' jkun li kien hemm każijiet ta' aktar minn direct order waħda għaliex ix-xogħol inbidel.  Dwar kemm inbidel ma nafux għaliex għalkemm staqsejt, iċ-chairman ma setax iwieġeb għaliex m'għandux l-informazzjoni neċessarja.

  ONOR. GEORGE HYZLER:  Qed jgħidlek ċar u tond li kien proċess ongoing!

  ONOR. JOE CILIA:  Jien li qed ngħid huwa - naħseb li spjegajtu biżżejjed għal min irid jifhem - li fil-kwestjoni ta’ direct order hemm regolamenti u proċeduri li jintużaw.  Anke meta jkun hemm ħlasijiet separati għall-istess tip ta’  xogħol u f’perijodu ta’ inqas minn sitt xhur xorta waħda jidħlu taħt l-istess proċedura.  Imma hawnhekk ħadd minna m’huwa f'pożizzjoni li jgħid jekk l-ammont inqabiżx għaliex m’għandniex indikat l-invoices kenux għall-istess tip ta’ xogħol.  Jien ċert li l-Onor. Membru jaf bil-proċedura li tgħid jekk il-ħlasijiet ikunu saru għall-istess item u ma jkunux għaddew sitt xhur, minkejja li tkun isseparajt il-kontijiet, xorta waħda jitqies bħala ammont wieħed u ma jridx jeċċedi l-limitu stipulat.

  ONOR. GEORGE HYZLER:  Tista' tispjega għal-liema proċedura qed tirriferi għaliex jiena m'iniex qed nifhem.

  ONOR. JOE CILIA:  Jiena ma naħsibx li ġejt hawnhekk biex nispjegalek il-proċeduri, naħseb li tafhom biżżejjed.

  ONOR. GEORGE HYZLER:  Imma inti qed tgħid li dan imur kontra l-proċedura.  Issa għidli liema proċedura hi din.

  ONOR. JOE CILIA:  Jien naħseb li bħala segretarju parlamentari tafhom il-limits tiegħek dwar jekk tużax tender jew jekk għandekx awtorita` li tagħti direct orders.

  ONOR. GEORGE HYZLER:  Le, assolutament m'huwiex il-każ.  Inti qed tgħid li din tmur kontra xi proċedura.  Jien qed ngħidlek biex tgħidilna liema hi din il-proċedura li qed tirriferi għaliha.

  ONOR. JOE CILIA:  J     Jien qed nirriferi għar-regolamenti tal-gvern ta’ l-1996 li jitkellmu dwar tendering u direct orders.
  THE CHAIRMAN:  L-Onor. Mangion.

  ONOR. CHARLES MANGION:  Ħalli niffokaw iktar fuq l-affarijiet speċifiċi.  Fid-diskors tiegħu s-Sur Zammit qalilna li fl-1995 il-KPMG ġew engaged bħala advisers ta' l-MDC.  Qed nifhem li dawn ġew engaged direttament u li ġiet stabbilita xi forma ta' rati għall-ħlasijiet  li kienu se jagħtu.  Qed ngħid dan għaliex bejn l-1995 sa Frar 1999 l-ammont imħallas għal dawn is-servizzi kien ta' bejn wieħed u ieħor Lm10,000.  F'Marzu ta' l-1999 kien hemm imbagħad a formal letter of engagement.  Kien hemm dakinhar rati stabbiliti għax-xogħol, speċi ta’ a rate per hour for services rendered?  Qed nagħmel din il-mistoqsija għaliex minn Marzu ta' l-1999 sat-3 ta' Settembru ta' l-2000 l-ammont imħallas for services rendered jaqbeż id-Lm90,000.

  IS-SUR LAWRENCE ZAMMIT:  Id-ditta msemmija ġiet engaged biex tagħmel xogħol -  intalbet tagħmel dan fl-1995, fl-1996 u fl-1997 ​​​‑ and at no point ma kien hemm xi rata stabbilita minn qabel, almenu mir-records ma joħroġx dan. Jiġifieri jien naħseb li at one  moment in time min kien qed jiddeċiedi qal li la kienu diġa` għamlu xogħol ta’ dak it-tip għall-MDC allura jerġa’ jqabbad lilhom.  

  ONOR. CHARLES MANGION:  U qatt ma ġiet iffissata rata?

  IS-SUR LAWRENCE ZAMMIT: Le, qatt ma ġiet iffissata rata. Peress li x-xogħol li kellu jsir kellu x'jaqsam ma' dak li sar fl-1995, 1996 u 1997 allura dehret loġika li wieħed iqabbad ukoll lill-kumpannija biex tagħmel l-istess tip ta' xogħol.  Jiġifieri at the end of the day kienet xi ħaġa regolari b'mod kontinwu; numru ta' nies differenti ħadu deċiżjonijiet differenti li b'xi mod jew ieħor kienu qed jikkonverġu.  L-istess ħaġa ġrat imbagħad fl-1999, jiġifieri l-KPMG intalbet biex tagħti konsulenza.  Deher pero` li l-MDC xtaqet li s-sitwazzjoni tiġi formalizzata xi ftit, minflok ma l-KPMG jagħmlu x-xogħol u jibagħtu l-kont, jgħidu x'inhu x-xogħol li jistgħu jagħmlu.  U x-xogħol fil-verita` kien maqsum fi tnejn; kien hemm l-element ta' drawing up ta' conceptual proposals jiġifieri very top level consultancy, imbagħad kien hemm ukoll il-parti li kellha tkopri id-drafting tal-legislation eċċ.

  ONOR. CHARLES MANGION:  Normalment f'servizzi professjonali jew jagħtuk quotation ta' kollox jew inkella jagħtuk iċ-charge per hour.  Qed nistaqsi dwar ir-rata għaliex bejn l-ewwel fażi, jiġifieri qabel Marzu 1999, u wara hemm differenza sostanzjali fl-ammonti.

  IS-SUR LAWRENCE ZAMMIT:  Imma dak għaliex l-ammont ta' xogħol kien totalment differenti.

  ONOR. CHARLES MANGION:  Jiġifieri saru ammont ta' sigħat aktar?  Jiena naħseb li meta l-bord tad-diretturi kien qed janalizza l-invoices kien qed jikkalkula l-ammonti ta' sigħat.

  IS-SUR LAWRENCE ZAMMIT:  Pero` at no point ma jidher li kien hemm xi sens ta' disagreement dwar il-punt whether that amount of money was due, fis-sens jekk kienx hemm in-numru ta' sigħat relatati għalihom.  Jiġifieri at no stage, sew jekk kien kont ta' Lm29, l-aktar wieħed baxx li kien hemm, u sew jekk kien ta’ Lm27,000, li kien l-iktar wieħed għoli, ma kien hemm issue dwar kemm ħadmu sigħat.  Li jiġri ħafna drabi huwa li dak li jkun jibda jaħdem u ma jirrealizzax kemm qed itella' sigħat.  Li ġara kien li n-natura tal-proġett kiber u waħda mir-raġunijiet għal dan kienet li l-liġi l-ġdida kienet qed tkopri xi ħaġa ferm iktar usa minn dak li l-MDC normalment tikkonċerna ruħha bih. 

  ONOR. CHARLES MANGION: Il-financial controller ta' l-MDC jista' jiffissa rati?

  IS-SUR LAWRENCE ZAMMIT:  Le, il-financial controller ma jistax jiffissa rati.

  ONOR. CHARLES MANGION:  Imma mill-kontijiet li għandu jista' jgħid kemm kienet ir-rate per hour li ġiet charged l-MDC?

  IS-SUR LAWRENCE ZAMMIT:  Mill-kontijiet kollha li jeżistu wieħed ma jistax jiċċara dak il-punt, se mai wieħed irid jindaga iktar.

  ONOR. CHARLES MANGION:  Jiġifieri effettivament jidher li ċ-charging rate per hour hija fid-diskrezzjoni ta' min qed jagħti s-servizz.  Nixtieq nistaqsi jekk din kenitx il-prassi li ġiet esegwita mill-1995 sal-lum.

  IS-SUR LAWRENCE ZAMMIT:  Jekk kien hemm, sar b'mod verbali, bil-kitba ma tidher imkien.

  ONOR. CHARLES MANGION:  Mela effettivament tibqa' li r-rata li tiġi charged hija fid-diskrezzjoni ta' min qed jippresta s-servizz.

  ONOR. GEORGE HYZLER: Il-financial controller qatt għamel xi query dwar il-kontijiet abbażi ta' rati?

  IS-SUR LAWRENCE ZAMMIT:  Le, abbażi ta' rati qatt ma kien hemm queries u għalhekk ridt nagħmel il-punt li l-kwestjoni ta' seeking the authorisation of the minister għall-kont ma kienet ibbażata bl-ebda mod fuq in-numru ta' sigħat relatata mal-pagament; it was only a question ta' li jkopri affarijiet li kienu jmorru barra minn dak l-iskop.

  THE CHAIRMAN: L-Onor. Cilia.

  ONOR. JOE CILIA:  Mr Chairman, qabel ma ġejt interrott mill-Onor. Hyzler staqsejt mistoqsija speċifika u li għadni mingħajr tweġiba għaliha.  Min ta l-awtorizzazzjoni biex seta’ jitħallas il-kont? Il-ministru?  Xi segretarju privat? Mir-records li għandkom joħroġ dan?

  IS-SUR LAWRENCE ZAMMIT:  Il-ministru, f'ittra li bagħat liċ-Chairman ta' l-MDC ta' dak iż-żmien jirriferi għas-suġġett in kwestjoni fejn l-MDC ikkummissjonat team ta' konsulenti biex jagħmel assessment ta' l-existing provisions. 

  THE CHAIRMAN:   Tista' jekk jogħġbok tagħtina kopja ta' l-ittra li qed tirriferi għaliha?

  IS-SUR LAWRENCE ZAMMIT:  Qed ngħaddilek kopja issa.  

  THE CHAIRMAN:  Grazzi.  L-Onor. Pullicino.

  ONOR. GEORGE PULLICINO:  Mr Chairman, jien xtaqt nikkummenta fuq il-fatt li bil-mod kif qed tiġi spustjata d-diskussjoni, kważi l-Onor. Cilia qed jagħti l-indikazzjoni li ġaladarba dawn it-tasks kollha kienu indirizzati "għal ħaġa waħda" allura kien misshom inġabbru u nħarġet tender.  

  ONOR. JOE CILIA:  Mr Chairman, on a point of clarification.  Jien aċċettajt l-ispjegazzjoni taċ-Chairman u fl-ebda ħin m'għedt li dawn kienu jirriferu għal item wieħed partikolari.

  ONOR. GEORGE PULLICINO:  Mela ħalli nirripeti x’għedt int.  Inti għedt li "anke meta jkun hemm ħlasijiet separati għall-istess tip ta’  xogħol u f’perijodu ta’ inqas minn sitt xhur xorta waħda jidħlu taħt l-istess proċedura".

  ONOR. JOE CILIA:  Jekk se tikkwotani, almenu kkwotani sewwa.  

  ONOR. GEORGE PULLICINO:  Jekk trid nisimgħu it-tape.

  ONOR. JOE CILIA:  Ma nsib l-ebda diffikulta`. L-Onor. Hyzler staqsa għal-liema proċedura kont qed nirriferi u jien spjegajt u għedt li mill-ammonti kif miġburin fl-invoices ħadd ma jista’ jgħid għalxiex kienu qed jirriferu; jekk hux għal item wieħed jew jekk hux tant għal wieħed u tant għal ieħor.  Dik kienet l-ispjegazzjoni tiegħi.  Fuq kollox jien tlabt għal investigazzjoni biex jiġi stabbilit x’ġara; j'Alla li l-affarijiet imxew sew imma ma tantx jidher li hu hekk.

  ONOR. GEORGE PULLICINO:  Jiġifieri inti qiegħed tiċħad li għedt li hemm proċedura li l-ammonti ma jistgħux jiġu spezzettati fuq perijodu ta' sitt xhur ġaladarba huma għall-istess għan?

  ONOR. JOE CILIA:  Jien għedt li r-regolamenti tal-gvern ma jippermettux li jekk dawn kienu għall-istess item jiġu spezzettati f'perijodu ta' tliet xhur.  Jekk jirriferu għall-istess item l-ammonti jridu jiġu aggregati flimkien u jekk jaqbżu l-limiti stipulati hemm il-proċeduri x'jintużaw, li huma dawk ta’ ħruġ ta’ tender.

  ONOR. GEORGE PULLICINO:  Mela ħalli nuża l-kelma li wżajt issa.  L-argument prinċipali tiegħek huwa li hekk dawn huma għall-istess għan, għandhom ikunu aggregati.  (Interruzzjonijiet)  Imma issa qed nuża l-istess kliem li wżajt inti!

  ONOR. JOE CILIA:  Jien qed nirriferi għall-proċedura kif inhi u li int suppost tafha.  Imma tgħidlix li qed ngħidlek li jrid isir hekk!  (Interruzzjonijiet)

  ONOR. GEORGE PULLICINO:  Mela ladarba jiena stupidu u ċuċ daqshekk, tista' mill-intelliġenza tiegħek tgħidli liema hi din il-proċedura?  (Interruzzjonijiet)

  THE CHAIRMAN:  Onor. Pullicino u Onor. Cilia, indirizzaw lis-Sedja.

  ONOR. GEORGE PULLICINO:  Mr Chairman, ladarba jien stupidu u ċuċ u ma nafx x'aktar, jista' l-Onor. Cilia jilluminani dwar x'inhi din il-proċedura? Din hija mistoqsija li diġa` għamel l-Onor. Hyzler u ġaladarba l-Onor. Cilia qed jassumi li jiena naf, jien qed ngħidlu li jien stupidu u jekk jista’, bl-intelliġenza u s-sapjenza tiegħu, jgħidilna liema hi l-proċedura li qed jirriferi għaliha.

  ONOR. JOE CILIA:  Mr Chairman, id-deskrizzjoni li qed jagħti tiegħu nnifsu m'għamilthiex jien.  Rigward il-proċedura ngħidlu li jien m'iniex qiegħed hawnhekk biex nispjega l-proċedura u kien għalhekk li jien tlabt li din il-kwestjoni tiġi diskussa hawnhekk ħalli jkun hawn l-Awditur Ġenerali preżenti u jkun jista' jispjegalna hu kif suppost jimxu l-proċeduri f'dak li għandu x'jaqsam ma’ ħlas ta’ pagamenti, x'inhuma l-limiti li wieħed jista' jħallas u liema huma r-regolamenti li jkopru dawn l-affarijiet. 

  ONOR. GEORGE HYZLER:  Onor. Cilia, inti issa qed tagħmel allegazzjoni speċifika, mhux nirrikorru għall-Ispirtu s-Santu!

  ONOR. JOE CILIA:  Jien qed nirriferi għal allegazzjonijiet li deheru fil-ġurnali u li jien naħseb li jimmeritaw il-konsiderazzjoni ta' dan il-Kumitat.  Anke jekk tara kif inhi phrased l-item fuq l-aġenda ssib li jien bl-ebda mod ma jien qed nagħmel allegazzjonijiet.  Dawn l-allegazzjonijiet saru minn ħaddieħor.

  ONOR. GEORGE HYZLER:  Inti qed tgħid li qed tmur kontra l-proċedura li kontijiet li jirriferu għall-istess item, dment li ma jmorrux oltre s-sitt xhur jew vice versa, għandhom jiġu poġġuti f'kont wieħed.  Kulma staqsejt jien huwa biss biex inkun naf din il-proċedura x'inhi mhux jekk teżisti jew ma teżistix.  Ir-risposta tiegħek kienet li jien imissni naf!  Jien qgħadt kwiet għaliex forsi jmissni naf u m'ilix biżżejjed fil-gvern biex inkun naf dawn l-affarijiet, pero` s'issa għadek m'għedtlix liema hi. 
  THE CHAIRMAN:  No cross debates; indirizzaw lis-Sedja.

   ONOR. JOE CILIA:  Jien naħseb li jew qabdu xi tarf mill-argument kollu u qegħdin jippruvaw jużaw lilu biex l-attenzjoni kollha ...  (Interruzzjonijiet)  Hemm ir-regolamenti ta' l-1966.  Inti suppost taf għaliex tiffaċċjahom kuljum!

  THE CHAIRMAN:  Indirizzaw lis-Sedja, jekk jogħġobkom.

   ONOR. JOE CILIA:  Mr Chairman, hawnhekk hawn żewġ segretarji parlamentari u jekk ma jafux ir-regolamenti li jitkellmu dwar il-kontroll ta’ l-infieq pubbliku fil-procurement allura verament naħseb li ninsabu fi kriżi.

  ONOR. GEORGE PULLICINO:  Mr Chairman, l-argument li għadu kif għamel l-Onor. Hyzler huwa l-istess wieħed li wżajt jien, jiġifieri li l-Onor. Cilia rrifera għall-aggregazzjoni ta’ ammonti li jkunu jirriferu għal item wieħed.  Jien ma naħsibx li dan kien kumbinazzjoni jew għaliex it-tnejn qegħdin fuq in-naħa tal-gvern, imma forsi għaliex il-frekwenza fuq din in-naħa tal-kamra hija differenti minn dik fuq in-naħa l-oħra.  Hawnhekk irridu nifhmu fuqhiex qed nitkellmu;  qed nitkellmu fuq proċess li l-ewwel kien IDA li diġa` huwa wiesa' imma huwa limitat għall-manifattura, u issa over a period of time twessa' għal business promotion act. Bl-istess argument li naggregaw kollox flimkien allura nistgħu ngħidu li jekk il-ministru għas-servizzi ekonomiċi jrid jagħmel studju għall-kummerċ, jiġbor kollox f'daqqa u joħroġ tender waħda għal dak kollu li għandu x'jaqsam mal-kummerċ.  Jew biex inwessgħu l-argument daqsxejn aktar ngħidu li kull studju li rridu nagħmlu fuq Malta niġbruh flimkien u noħorġu tender waħda.  Kif qed ipoġġi l-argument l-Onor. Cilia kważi qed jipprova jġegħelna nifhmu li dawn l-assignments kollha, iċ-Chairman ta' l-MDC kien missu qabadhom kollha mill-bidu nett ...  Issa rridu nkunu onesti u nammettu li ħafna drabi meta tkun qed tagħmel kompitu bħal dan huwa diffiċli li wieħed jirrealizza what is going to follow imma issa l-Onor. Cilia qed jgħidilna li ċ-Chairman ta' l-MDC missu kellu sapjenza biżżejjed li dawn kollha aggregahom flimkien u ħareġ tender waħda.

  ONOR. JOE CILIA:  Mr Chairman, jien m’għedt xejn minn dak li qed jgħid l-Onor. Pullicino.

  ONOR. GEORGE PULLICINO:  Onor. Cilia jiena smajt x'għedt.

  ONOR. JOE CILIA:  Imma naħseb li ma smajtx sew.

  ONOR. GEORGE PULLICINO:  Mr Chairman, jien jidhirli li smajt sewwa u qed nipprova ninterpreta b'mod veritier dak li qal l-Onor. Cilia.  Issa nispera li hu jaf x'inhu jgħid jew inkella għallinqas meta jirripeti l-argument jara li jkun simili għal dak li jkun qal qabel. Id-direzzjoni ta' l-argument ta' l-Onor. Cilia kienet li ċ-Chairman ta' l-MDC kien missu kien intelliġenti biżżejjed li qabad dawn l-assignments kollha mill-bidu u ħareġ tender waħda.

  ONOR. JOE CILIA:  Mr Chairman, dan huwa gideb sfaċċat u mhux sew li jiġu mputati affarijiet lili li jiena m'għedtx.   (Interruzzjonijiet)  Jekk fil-każ nisimgħu r-recording.

  THE CHAIRMAN:  Ippermettuli ftit jekk jogħġobkom.  Jien ma nistax nittollera laqgħa li tiddeġenera b’mod fejn ikollna Membru li jipprova jinterpreta dak li qed jgħid Membru ieħor.  Hawnhekk kulħadd għandu dritt għall-opinjonijiet tiegħu u kulħadd għandu dritt jistaqsi lis-Sur Zammit - li s'issa offra tweġibiet għall-mistoqsijiet li sarulu - pero` li Membru joqgħod jagħmel cross examination lil Membru ieħor qisna qegħdin in the dock, m'hijiex aċċettabbli.  Għalhekk jien nitlob li jsiru kummenti jew mistoqsijiet lis-Sedja jew lis-Sur Zammit.

  ONOR. GEORGE PULLICINO:  Mr Chairman, jiena qed nifhem li ż-żewġ kontijiet li jidher li ċ-Chairman ta' l-MDC - ġaladarba hemm il-capping ta' Lm15,000 - ried l-awtorizzazzjoni tal-bord għalihom kienu dawk tat-3 ta' Mejju u ta' l-10 ta'Ġunju ta' din is-sena.  Jien fhimt s'issa li l-unika oġġezzjoni tal-bord kienet li fihom kien hemm inklużi ħlasijiet għal tasks li mhux neċessarjament obbligata tħallashom l-MDC imma xorta jaqgħu fl-ambitu tal-Business Promotion Act.  Aġenziji jew dipartimenti oħrajn kellhom jikkontribwixxu f'dawn il-kontijiet?

  IS-SUR LAWRENCE ZAMMIT:  Iva, u dak kien l-argument tal-bord ta' l-MDC.

  ONOR. GEORGE PULLICINO:  Il-bord tad-diretturi ta' l-MDC qatt b'xi mod iċċensura jew staqsa dwar il-mod ta' kif ingħataw dawn l-assignments lill-KPMG?

  IS-SUR LAWRENCE ZAMMIT:  Le.

  ONOR. GEORGE PULLICINO:  Hemm x’imkien miktub li l-financial controller oġġezzjona għall-mod ta’ kif ingħataw dawn l-assignments?

  IS-SUR LAWRENCE ZAMMIT:  Le, fil-fatt l-oġġezzjoni tal-financial controller kienet biss għall-kwestjoni ta' l-awtorita` li għandu biex japprova l-pagamenti.

  ONOR. GEORGE PULLICINO:  Jirriżulta minn x'imkien fil-files ta' l-MDC li l-financial controller kellu xi dubju dwar it-totaling tal-kontijiet, jiġifieri jekk kull kont kellux ikun inqas jew iktar?

  IS-SUR LAWRENCE ZAMMIT:  Le, ma jirriżultax mid-dokumenti li għandna.

  THE CHAIRMAN:  L-Onor. Mangion.

  ONOR. CHARLES MANGION:   L-ittra tal-ministru li għadna kif ingħatajna kopja tagħha tispeċifika li meta ġiet ingaġġata din il-kumpannija kellha parameters pjuttost preċiżi; li teżamina l-provisions ta' l-IDA u tevalwa l-effettivita` tagħhom u tidentifika the EU policies on industrial development, state aid and related topics. S'issa rriżulta li qatt ma ġew mitluba quotations u lanqas rate per hour. Jidher ċar li tul iż-żmien il-parametri twessgħu. Min ta l-instructions lill-kumpannija biex tidħol f'dawn l-oqsma kollha bħat-turiżmu, l-agrikoltura, il-Freeport u l-film industry?  Qed nistaqsi dan għaliex safejn naf jien, meta tagħti tender għal xi servizzi u jkun hemm parametri definiti fl-għotja, it-tibdil ta' dawk il-parametri jridu jiġu mitluba mill-persuna li effettivament tkun qed titlob dak is-servizz.  Hawnhekk donnu qed jiġi mifhum li konna nafu li se jitwessgħu l-parametri u xi ħadd ta instructions lil kumpannija f’dan ir-rigward. Min kien li ta dawn l-instructions?  Il-bord? Il-financial controller?  Il-ministru?

  IS-SUR LAWRENCE ZAMMIT:  Żgur li ma kienx il-financial controller, u mill-minutes ma jirriżultax li kien il-bord.  Naturalment li kien qed jiġri hu li fid-diskussjonijiet li kien hemm kienu nvoluti nies, bħaċ-chairman stess, u allura bil-mod il-mod l-affarijiet bdew jitwessgħu.  Jiġifieri ma kenitx deċiżjoni formali li ttieħdet at a moment in time imma kienet progression ta' ċerti ċirkostanzi.  Ma jirriżultalix lanqas li kien il-ministru li ta dawn l-instructions.  Li qed nipprova nispjega huwa li man mano li wieħed beda jidħol  fit-tibdil li kien hemm bżonn isir  fl-IDA u issues relatati magħha, bdew ħerġin dawn l-affarijiet.

  ONOR. CHARLES MANGION:  Imma biex tiġi mibdula l-Business Promotion Act xi ħadd irid jispiraha u ħafna drabi dan jagħmlu l-istess gvern.  Jiġifieri naħseb li kien il-gvern li qal li se jwessa’ l-parametri ta’ l-IDA u allura ċertament li x'imkien xi ħadd ta xi struzzjonijiet. La kien hemm il-letter of acceptance biex l-affarijiet jiġu regolarizzati,  allura bl-istess mod naħseb li meta ngħataw l-instructions xi ħadd bagħat xi ittra lill-kumpannija.  U huwa importanti li din il-proċedura tiġi stabbilita għaliex il-kwestjonijiet kollha li qed jitqanqlu hawnhekk u l-argumentazzjoni kollha hija bbażata fuq jekk l-affarijiet imxewx skond il-proċedura.  U huwa tajjeb li nkunu nafu jekk din il-proċedura hijiex se tiġi regolarizzata jew hijiex se tibqa' kif inhi, fis-sens li nkunu nafu x’inhuma r-rati li qegħdin jitħallsu għaliex sakemm il-Business Promotion Act tgħaddi mill-Parlament - u jrid jgħaddi ħafna żmien sakemm tiġi diskussa fl-istadji kollha - dawn se jibqgħu jipprestaw is-servizzi.  Għalhekk naħseb li huwa tajjeb li at a point in time dawn l-affarijiet jiġu regolarizzati.

  IS-SUR LAWRENCE ZAMMIT: Issa qed nidħlu fir-realm ta' l-opinjonijiet iktar milli ta' fatti.  Sa ċertu punt li ġara kien li r-regolarizzazzjoni ta' l-affarijiet saret wara u mhux qabel.  

  ONOR. CHARLES MANGION:  Kulma sar kien li ntqal li dawk se jiġu appuntati biex ikunu l-esperti.  (Interruzzjonijiet) Jista’ forsi jkollna kopja ta’ l-ittra ta' Marzu 1999?

  IS-SUR LAWRENCE ZAMMIT:  Fil-fatt qed ngħaddilkom kopja tagħha issa.  Li wieħed irid jispjega hawnhekk huwa li l-kumpannija nvoluta għamlet quotation għal ċertu tip u ammont ta' xogħol pero` għamlitha ċara li iktar ma jitwessgħu il-parametri aktar se jkun hemm spejjeż over and above.  (Interruzzjonijiet)  Mhux għalhekk hija letter of engagement?!  Ma kienx hemm quotation, qabel.  

  THE CHAIRMAN:  Aktar kummenti?  L-Onor. Hyzler.

  ONOR. GEORGE HYZLER:  Mr Chairman, jien naħseb li jkun tajjeb li naraw ftit fuqhiex qegħdin nitkellmu hawnhekk.  Il-gvern - mhux neċessarjament dak preżenti imma anke ta' qabel - sab ruħu f'sitwazzjoni fejn l-IDA ma kenitx qed tissodisfa l-obbligazzjonijiet li aħna kellna versu l-World Trade Organisation (WTO), apparti l-kuntest ta' l-Ewropa. U allura l-istudju li kien beda, anke taħt l-amministrazzjoni l-oħra meta kienet qed tħares lejn a free trade area, kien dwar il-mod kif kellha tinbidel l-IDA biex tkun tista' tagħti xi tip ta' għajnuna u xorta tissodisfa l-obbligazzjonijiet internazzjonali tagħha. U allura l-brief li kien hemm lill-konsulenti - u naħseb li r-raġuni probabbilment għaliex kienu ntagħżlu l-KPMG hija li din inzertat id-ditta li hija l-iżjed attiva fl-industrija tal-manifattura u naħseb mingħajr tlaqliq wieħed jista' jgħid li din hija l-iktar ditta li ġġib klijenti lejn Malta u ovvjament kellha dak il-head start fuq kulħadd - ....  Naħseb ukoll - u din forsi jista' jikkonfermaha ċ-Chairman ta’ l-MDC - li ħadd ma kien jaf fejn se jieħu dan l-istudju.  Dan l-istudju kien wieħed parteċipattiv tal-partijiet interessati, jiġifieri kemm tar-rappreżentant ta' l-MDC kif ukoll tal-ministru u nies oħra nvoluti fl-amministrazzjoni u allura s-soluzzjonijiet kienu qegħdin jinstabu man mano li kienu qegħdin isiru l-laqgħat.  U l-idea tal-Business Promotion Act ħarġet waqt dawk il-laqgħat, voldieri d-deċiżjoni li l-IDA titwessa' ma tteħditx minn xi ħadd li qam filgħodu u ta instructions f’dan is-sens imma ttieħedet mill-grupp kollu li kien qed jistudja din il-liġi, inkluż il-ministeru u l-MDC.  U għalhekk f'dak l-istadju ma kienx jagħmel sens - u dan nitlob liċ-Chairman ta’ l-MDC jikkonfermah - li twaqqaf kollox fin-nofs u toħroġ call for tenders.

  Kumment ieħor li xtaqt nagħmel huwa dwar dak li ntqal li ma kienx hemm, almenu fil-files, rata stabbilita ta’ ħlas.  Jien għandi nifhem li r-rata hija ħaġa li l-financial controller b'mod partikolari ladarba it is an ongoing process ikun jafha, fis-sens li jekk jiena għandi l-konsulenza finanzjarja miegħi dan se jistaqsini jekk hemmx rata stabbilita għaliex jekk ma jistaqsinix jien nifhem li din hija magħrufa.  Ma rridux ninsew li għalkemm hawnhekk qegħdin nitkellmu fuq kontijiet ta' din is-sena, dawn il-konsulenti ilhom appuntati hemmhekk għal numru ta' snin u allura jien ma nafx għaliex qed nistaqsu issa x'inhi r-rata tal-ħlas.  Jien ngħid li r-rata kienet ilha stabbilita u  ma naħsibx li l-kontrollur finanzjarju se jonqos bil-mod li ma jkunx jaf x'inhi r-rata meta hu stess qed jgħaddi l-kontijiet! Ir-raġuni li l-financial controller m'għaddix dawn il-kontijiet - kif fil-fatt diġa` ġie konfermat - kienet għaliex qabżu l-limitu tal-Lm15,000.

  IS-SUR LAWRENCE ZAMMIT:  Il-punt huwa li l-financial controller kellu l-approval taċ-Chairman li jgħaddi kontijiet sal-limitu ta’ Lm15,000; beyond that amount kellu bżonn l-approval tal-bord.

  ONOR. GEORGE HYZLER:  Imma l-financial controller jista' jkun li jħallas kont mingħajr ma jkun jaf x'inhuma r-rati?

  IS-SUR LAWRENCE ZAMMIT:  Jista' jkun jekk kellu l-approval taċ-Chairman.
  Mr Chairman, nixtieq hawnhekk mill-ewwel nagħmel punt ċar, liema punt konvint li se jqum once li taqraw l-engagement letter li għadni kif għaddejtilkom.  Dan il-punt tirrispondih ittra oħra li għandi hawnhekk mingħand il-KPMG liċ-Chairman ta' l-MDC ta’ dak iż-żmien.  Din l-ittra qiegħda tikkonferma dak li ġie mitlub minnhom meta ġie estiż il-proġett.

  THE CHAIRMAN:  Iżjed kummenti?  L-Onor. Cilia.

  ONOR. JOE CILIA: Mr Chairman, jiena rrid l-ewwelnett nerġa’ nagħmilha ċara li jien m'iniex qed nistaqsi jekk dan ix-xogħol kienx jiswa l-flus mitluba għalih jew le;   li jinteressani hu jekk il-proċedura stabbilita għal ħlasijiet ta' kontijiet ġietx adottata jew le.   Paragrafu 6 ta’ l-engagement letter jgħid li x-xogħol kollu kellu jiġi jiswa bejn Lm1,500 u Lm3,000 pero` immedjatament li “we become aware that our fees are likely to exceed this estimate we will inform you immediately”.  Jien naħseb li dan il-kliem huwa pertinenti għall-kwestjoni.  

  Jiena rrid nerġa' ntenni li fl-ebda ħin ma ridt nagħmel ebda allegazzjoni, speċjalment lis-Sur Zammit li għadu kemm daħal fil-kariga u fil-ftit ħin li kellu ġie ppreparat sew u ta ċerti spjegazzjonijiet li kieku kien hemm min indenja ruħu jagħtihom qabel konna nevitaw ħafna kummenti żejda.  Jiena nitlob li din il-kwestjoni tiġi riferita lill-Awditur Ġenerali ħalli jara jekk ġewx adottati jew le l-proċeduri li kellhom jintużaw f’dawn iċ-ċirkostanzi.

  THE CHAIRMAN:  Hawn aktar kummenti?  L-Onor. Pullicino.

  ONOR. GEORGE PULLICINO:  Mr Chairman, peress li saret riferenza għal paragrafu 6 tal-letter of engagement naħseb li jkun tajjeb li wieħed jgħid li l-ewwel sentenza ta' dan il-paragrafu tgħid li “in accordance with normal practice, the fees for our services are charged on a time basis at our normal charge out rates”.  Jiġifieri jien qed nassumi li mill-bidu nett kien ċar x'kienu se jkunu r-rati u l-kwestjoni tat-total ġejja mill-fatt li kien hemm assignments ħafna iktar minn dak li kien oriġinarjament intiż.

  THE CHAIRMAN:  L-Onor. Mangion.

  ONOR. CHARLES MANGION:  Fil-fatt f’din l-ittra hemm speċifikat li għal items “A” to “C” il-ħlas se jkun ta' Lm3,000 u għall-oħrajn kienu se jagħtu an estimate of the fee wara li jkunu jafu l-parametri tat-tasks mitluba minnhom. Din l-estimate fil-fatt kienet intalbet?

  ONOR. GEORGE HYZLER:  Mr Chairman, jien m'għandi l-ebda diffikulta` li l-Awditur Ġenerali jitgħabba b'dan il-piż ukoll għalkemm kont nistenna li dan is-suġġeriment jsir fil-bidu u l-Awditur kien jidħol fil-kwestjoni kollha mingħajr ma nidħlu aħna l-ewwel imbagħad nerġgħu nidħlu wara li jagħmel ir-rapport, pero` nixtieq nissuġġerixxi li l-Awditur ma jinvestigax biss dan il-każ partikolari imma investiga kwalunkwe każ - mhux f'sens ta' investigazzjoni tal-każijiet imma tal-proċedura ta' kif jingħataw dawn il-consultancies - għaliex mill-esperjenza li għandi, mhux direttament imma anke milli smajt, il-consultants - u forsi hekk għandu jkun ukoll - jintagħżlu għaliex wieħed jafda l-parir tagħhom u għaliex ikunu esperti f'ċertu qasam mhux daqstant għaliex ikunu l-orħos.  

  Mr Chairman, jien naħseb li meta inti kont ministru tal-finanzi u qabbadt konsulenti biex jagħtuk pariri fuq is-sistema tas-CET m'għamiltx call for tenders imma qbadt u ddeċidejt inti liema kumpannija kellha tingħata dak ix-xogħol.  Allura li qed ngħid jien huwa li ma nixtieqx li nidentifikaw dan il-każ qisha saret xi ħaġa ħażina, għaliex illum fil-fatt stabbilixxejna li ma sar xejn ħażin.  Jekk aħna nħossu li hemm xi nuqqas fil-mod kif jiġu appuntati l-konsulenti, allura l-Awditur jista' jidħol u jagħti guidelines hu, pero` mhux riferibbilment għal dan il-każ għaliex allura ngħid li it is unfair li l-ewwel nagħmlu l-inkjesta imbagħad nerġgħu nirriferuha għand l-Awditur.  Aħna kellna għażla; stajna rriferejniha għand l-Awditur mill-ewwel jew għamilna l-inkjesta aħna.  Issa aħna għażilna dan il-metodu u m'għandniex diffikulta`.  Ħadd ma oppona minn din in-naħa u kull domanda li staqsejna kien hawn risposta għaliha u kull dokument li tlabna ingħatalna.  Li qed ngħid allura huwa li jekk se nirriferu lill-Awditur għaliex Membru jħoss li l-Awditur għandu jagħti l-opinjoni tiegħu fis-sens ta' linja gwida ta' kif għandhom jiġu appuntati l-konsulenti ma nsibx diffikulta`, pero` b'mod ġenerali u mhux referibbli għal dan il-każ.

  THE CHAIRMAN:  Il-Ministru Gatt.

  ONOR. AUSTIN GATT: Mr Chairman, jien naħseb li s-suġġeriment ta' l-Onor. Hyzler huwa iktar to the point għar-raġuni li jekk wieħed ifittex x'jiġri ma' dawn il-konsulenti, isib li kull gvern għandu każijiet xi jsemmi dwar dawn l-affarijiet.  Jien nista' nsemmi każ fil-ministeru tal-ġustizzja, li erfajtu jien, fejn fi żmien l-amministrazzjoni preċedenti l-ministeru talab parir dwar emendi għall-economic citizenship u  qabbad direttament ditta barranija ta' avukati li hija magħrufa mad-dinja kollha għaliex taħdem f’dan il-qasam.  Il-kont ġie għoli ħafna imma jien lanqas biss għaddieli minn moħħi li dik l-għażla kienet motivata minn xi ħaġa oħra.  Fir-realta` meta taħdem ma' konsulenti you know where you start pero` diffiċli ħafna li tkun taf where you end.  Jiġifieri jien naħseb li jkun ħafna aktar utli kif qal l-Onor. Hyzler li jekk l-Awditur għandu jagħmel xi ħaġa, aktar milli jara xi każ partikolari - naħseb li se nsibu ħafna każijiet f'ħafna ministeri taħt diversi amministrazzjonijiet - jara jekk huwiex possibbli li b'xi mod jew ieħor issir regolamentazzjoni ġdida għal mod kif jiġu mitluba dawn it-tip ta' konsulenzi.

  THE CHAIRMAN:  L-Onor. Pullicino.

  ONOR. GEORGE PULLICINO:  Mr Chairman, jekk se nitolbu guidelines xtaqt kieku l-Awditur Ġenerali jindika wkoll xi tfisser aggregazzjoni.

  THE CHAIRMAN:  Is-Sur Galea.

  IS-SUR JOSEPH G. GALEA (Awditur Ġenerali):  Mr Chairman, filwaqt li napprezza l-fiduċja li qegħdin turu fl-uffiċċju tiegħi xtaqtkom iżżommu f'raskom li l-ewwelnett l-uffiċċju tiegħi ma jidħolx f'każ ta' policy fejn ministru jaqbel li jagħżel ditta "X" jew "Y" minħabba l-expertise li għandha tas-suġġett, u t-tieni nett jien m'iniex f'pożizzjoni li nagħti parir dwar kif għandu jimxi xi ħadd meta hemm il-procurement regulations u hemm kumitat apposta mwaqqaf mill-Prim Ministru direttament li huwa in charge minnu d-Direttur tal-Kuntratti.  Jien nissuġġerixxi li l-ewwel guidelines li għandhom jintalbu huwa l-modus operandi meta tiġi offerta bħal din għan-neċessita` li kull dipartiment jew ministeru jkollu bżonn jutilizza.

  THE CHAIRMAN:  Jien naħseb li għandna nagħtu weight lis-suġġeriment li qed isir min-naħa ta' l-Awditur Ġenerali.  Il-Kumitat jaqbel li nitolbu guidelines lid-Direttur tal-Kuntratti dwar x'regolamenti għandhom jiġu followed f'każijiet bħal dawn?  Jidher li hawn qbil għaldaqstant nirringrazzja lis-Sur Zammit u lill-Membri preżenti u naġġorna l-laqgħa għal data u b'aġenda li jiġu komunikati aktar tard.  Nirringrazzjakom.

Fit-8.20 p.m. il-Kumitat aġġorna.

